
				આ પાનું પ્રમાણિત થઈ ગયું છે.
૧૨૬
દ્વિરેફની વાતો.





આ વાત સાંભળી સભામાં એક માણસ બેઠેલો તેને હસવું
આવ્યું. હવે કેખુશરૂ બાશાહનો એવો હુકમ કે સભામાં હસે તેને
કાઢી મૂકવો. સભામાં બાદશાહ દેખતાં વળી હસાય? એટલે બાદશાહે
વજીરને નિશાની કરી અને વજીરે તેને કાઢી મૂક્યો.

બાદશાહે પેલા કાણાને પૂછ્યું : “તારે શેની ફરિયાદ છે?”

કાણા ફરિયાદીએ કહ્યું : “જુઓ બાદશાહ સલામત ! પેલા
કાણાને હું વીસ ગાઉ મારા ઘોડા ઉપર લઈ આવ્યો. તે નીચે
ઊતરી મે ભાડું માગ્યું, તો મને મોં પર મુક્કો મારી મારા દાંત
પાડી નાખ્યા. જુઓ બાદશાહ, હજી મારા દાંતમાંથી લોહી નીકળે છે.”

બાદશાહે જોયું તો દાંત ખરેખર પડી ગયા હતા અને મહીંથી
લોહી નીકળતું હતું. બાદશાહે પૂછ્યું : “તારે જેની સામે ફરિયાદ છે.
તે પણ ખરેખર કાણો જ છે ?”

ફરિયાદી કહે : “હા જહાંપનાહ ! જૂઠું બોલતો હોઉં તો મારી
ફરિયાદ રદ કરજો, મેં એને દરવાજે પકડી રખાવ્યો છે. આપ
બોલાવી તપાસ કરો.”

બાદશાહે સિપાઇને હુકમ કરી તોહમતદારને બોલાવ્યો. થોડી
વારે તે પણ કુરનિસ બજાવી સલામ કરી ઊભો. સભામાં બે કાણા
એકબીજા સામું જોતા અને બાદશાહ સામે જોતા ઊભા રહ્યા જોઈ
સભામાંથી વળી એકને હસવું આવ્યું. વળી વજીરે એ માણસને
સભામાંથી ઉઠાડી મૂક્યો.

બાદશાહે ફરિયાદી અને તહોમતદાર બન્નેને તેમનાં નામ પૂછ્યાં
તો એકનું નામ જમાલ ને બીજાનું કમાલ ! આ જમાલ કમાલનું
નામ સાંભળતાં વળી સભામાંથી એક જણને હસવું આવ્યું. વજીરે
તેને પણ કાઢી મૂક્યો.

